
Боныхъёд Gismeteo-йы бёрёггёнёнтём гёсгё, 18 январы уардзён. Уёлдёфы темпе-
ратурё – 1 градусы уазалёй –2 градусы онг хъарммё. 

Боны дёргъ — 09,26 Хурыскаст — 07,29
Хурныгуылд — 16,56

Валютёйы аргъ Доллар — 102,23
Евро — 104,03 12 +

ЗАКЪОНЁВЁРЫНАД
Паддзахадон Думёйы уалдзыгон сесси

ЦЁСТЁНГАС
 Ёргом ныхасы къём нёй

ХЪОМЫЛАД
Ирон ёгъдёуттыл рёзынц

Àðãú 10 ñîìû

Ö¸éóò, ¸ôñûì¸ðòàó, ðàтò¸ì í¸ êúóõò¸
Àáîí ê¸ð¸äçèì¸, Èðû ë¸ïïóò¸!..

Ö¸ãàò Èðûñòîíû ðåñïóáëèêîí àä¸ìîí ãàçåò
Ðåñïóáëèêàíñêàÿ íàðîäíàÿ ãàçåòà Ñåâåðíîé Îñåòèè

Ãàçåò ö¸óûí ðàéäûäòà 1923 àçû 14 ìàðòúèéû — ãàçåòà èçäàåòñÿ ñ 14 ìàðòà 1923 ãîäàÃàçåò ö¸óûí ðàéäûäòà 1923 àçû 14 ìàðòúèéû — ãàçåòà èçäàåòñÿ ñ 14 ìàðòà 1923 ãîäà№7 (26220)
2025 азы 18 январь – тъёнджы мёйы 18 бон, сабат

Ахицён 2025 азы фыц-
цаг ёмбисён газеттё ёмё 
журналтё рафыссыны кам-
пани. Иннё хёттытау та 
ныр дёр «Рёстдзинад»-ы 
иузёрдион кёсджытё ра-
фыстой сё уарзон газет. 
Иннётён хъусын кёнём, 
ныр дёр ма газет рафыс-
сён кёй ис, уый. Уыимё, 
ацы мёй «Рёстдзинад» чи 
рафысса, уый йё исын рай-
дайдзён февралы.

«Уёрёсейы пост»-ы   цё-
гатирыстойнаг хайады куыд 
фехъусын кодтой, афтё-
мёй 2025 азы фыццаг ём-
бисы фондз мёйён газет 

«Рёстдзинад» рафыссыны аргъ у 1220 сомы ёмё 73 капеччы. Уы-
имё, адёмы льготон къордтём чи хауы, уыцы адёмён та – 994 
сомы ёмё 90 капеччы.
Нё зынаргъ газеткёсджытё! Ирыстоны истори, ирон адё-

мы ёгъдёуттё, мадёлон ёвзаг, ирон фысджытё ёмё ныв-
гёнджыты уацмыстё зонын уё кёд фёнды ёмё бёллут, цё-
мёй нё рёзгё фёлтёр сё мадёлон ёвзаг уарзой ёмё йё 
ахуыр кёной, уёд, уё хорзёхёй, рафыссут «Рёстдзинад». 
Ёмё газет ёхсёз мёйы дёргъы алы хёдзармё дёр хёсдзён ног 
хабёрттё, зонгё уё кёндзён, Ирыстон ёмё Уёрёсейы царды цы 
ивддзинёдтё цёуы, уыдонимё, дзурдзён уын нё ивгъуыды, нё 
абон ёмё нё сомбоны тыххёй.
Алы ирон хёдзарён дёр – газет «Рёстдзинад»!

РЕДАКЦИ

 Газетфыссынад 

«Рёстдзинад» – 2025 азы 
фыццаг ёмбисён

 Нысантё 

Скъолатё ёмё ёндёр 
социалон объектты цалцёгён

РЦИ-Аланийы Сёргълёууёг Сергей МЕНЯЙЛО министрадтё 
ёмё ведомствёты разамонджыты цы фембёлдмё ёрбамбырд 
кодта, уым ныхас цыд, хёстёгдёр ёртё азы дёргъы арёзтады, 
бындурон цалцёг ёмё фёлгонцады пълантём республикё цы 
ахсджиаг социалон объекттё бахаста, уыдоныл.

Профилон ведомствёты минё-
вёртты хъусынгёнинёгтём гёс-
гё, 2025-2027 азты республикё 
кусдзён 346 алыхуызон ахсджи-
аг социалон объекты арёзтадыл, 
цалцёг ёмё фёлгонцадыл. Уыцы 
проекттён нысангонд цёуы 27 
миллиард сомы бёрц.   
Арёзтад ёмё архитектурёйы 

министр Бетанты Марат куыд 
радзырдта, афтёмёй уыцы пълан-
тём хаст объектты арёзтад ёмё 
цалцёджы фёдыл къёпхёнгай 

фидаргонд цёуынц ёмбёлгё 
бадзырдтё дёр, куыд федера-
лон профилон ведомствётимё, 
афтё подрядон организацитимё 
дёр. 
Уыцы организацион-цёттёгё-

нён куыст хорзыл банымайгёйё, 
Сергей Меняйло бёлвырд амынд-
дзинёдтё радта министрадты ра-
замонджытё ёмё муниципали-
тетты сёргълёуджытён.
Афтё, республикёйы разамо-

нёг ахуырад ёмё наукёйы ми-

нистр Алыбегты Эллёйы ёргом 
аздёхта, рацарёзты пълантём 
хаст скъолаты хъомылгёнинёг-
тё сё ахуыр цалцёджы рёстёг 
кём ёмё куыд адарддёр кён-
дзысты, уымё. «Ёппёт фёзилён-
тё дёр бёстон бахынцын хъёуы, 
цёмёй ахуырадон процесс иу 
уысм дёр ма фёкъуыхцы уа. Раг-
агъоммё хъуамё бёлвырдгонд 
цёуа, цалцёджы рёстёг скъо-
ладзаутё кём ахуыр кёндзысты, 
уыцы кусёндон, стёй сё уырдём 
куыд ласдзысты, уый дёр», – ба-
цамыдта Сергей Меняйло. 
Районты разамонджытён та 

фёдзёхст ёрцыд, цёмёй афой-
надыл Хицауадмё хёццё кёной, 
муниципалитетты фёзуатыл цы 

социалон кусёндёттё ис, уыдо-
нёй цалцёджы пълантём фыц-
цагдёр кёцыты бахёссын хъёуы, 
уый фёдыл хъусынгёнинёгтё. 
Уый фёрцы рагагъоммё архайд 
цёудзён рацарёзтён хъёу-
гё документацийыл, куыстытён 
хъёугё ёхцайы гуырёнтё сбёл-
вырд кёныныл.

– Иу кёнё иннё цёрён бына-
ты ног рёвдауёндон саразын кёй 
хъёуы, кёнё скъола цалцёггё-
нинаг кёй у, уый тыххёй мёнён, 
фыццаджы-фыццагдёр, сымах 
хъуамё фёхъусын кёнат. Уый 
хауы уё комкоммё хёстём, – ба-
фиппайдта Сергей Меняйло.

СЛАНТЫ Аслан 

 Ёхсёнад 

Сенаторы «регионалон къуыри»: 
ахсджиаг фембёлдтытё

УФ-йы Федерацийы Советы 
уёнг Виталий НАЗАРЕНКО-
ЙЁН «регионалон къуырийы» 
фёлгёты цалдёр ахсджиаг фем-
бёлды уыд Цёгат Ирыстоны пад-
дзахадон хицаудзинады ёххёст-
гёнёг оргёнты минёвёрттимё. 
Уыдоны ныхас цыд республи-
кёйы дарддёры социалон-эконо-
микон райрёзтыл, ахадгё проект-
тё ёххёст кёныныл. 

Афтё, Алагиры районы муници-
палон сконды сёргълёууёг Дзан-
тиаты Исламимё фембёлды 
сёйрагдёр уыдысты, фёззёджы 
Федерацийы Совет РЦИ-Аланийы 
дарддёры социалон-экономикон 
рёзты сёраппонд цы сёрма-
гонд уынаффё сфидар кодта, уый 
уагёвёрдтё. Зындгонд куыд у, 
афтёмёй Уёрёсейы парламен-
ты уёллаг палатёйы 2024 азы ок-
тябры цы цалдёр уёрёх ёмбыр-
ды сарёзтёуыд, уыдоны фёсти-
уёгён фидаргонд ёрцыд регионы 
дарддёры райрёзтён ахъазгё-
нёг документ. Уыцы уынаффёмё 
цы ахадгё рагионалон проекттё 
бахастой, уыдонёй цалдёр ёх-
хёстгонд цёудзысты Алагиры 
районы.   
Ныр Виталий Назаренко ёмё 

Дзантиаты Ислам бёлвырд-
дёр ёркастысты уыцы проекттё 
цардмё рауадзыны фёдыл ём-
бёлгё организацион мадзёлт-
тё саразыны фарстатём. «Фе-

дерацийы Советы уынаффёйы 
фёлгёты ацы азы дёргъы ахад-
гё ёмё бёрнон иумёйаг куыст 
ёнхъёлмё кёсы хицаудзинады 
федералон ёмё регионалон ор-
гёнты минёвёрттём. Уыимё, 
документы уагёвёрдтыл куысты 
бирё хъуыддёгтё уыдзысты му-
ниципалитетты бёрны дёр», – ба-
фиппайдта сенатор. 

Уымёй уёлдай, фембёлды ар-
хайджытё се ’ргом аздёхтой, 
Федерацийы Советмё Алагиры 
районы цёрджытёй цы куырди-
ёттё ёрбацыд, уыдонмё дёр.
Цёгат Ирыстоны физикон 

культурё ёмё спорты министр 
Хуадонты Артуримё фембёл-
ды та сёйрагдёр уыдысты, про-
филон республикон ведомствё 

цы проекттыл кусы, уыдон. Сёр-
магондёй ёрдзырдтой респуб-
ликёйы спортивон кусёндёт-
ты цалцёгыл, стёй ног объектты 
арёзтадыл.
Сенаторён фембёлдтытё уыд 

ёндёр ведомствёты минёвёрт-
тимё дёр.

  
ЁЛБОРТЫ Зёлинё

Дзырды фарн
Нё зонд нын амоны фёндаг. 

            БАРАХЪТЫ Гино

Ёнёниздзинад 

Нырыккон томограф – 
национ проекты фёрцы

Цёгат Ирыстоны рес-
публикон клиникон рын-
чындоны фёстаг азты цы 
ахсджиаг медицинон тех-
никон фёрёзтё фёзынд, 
уыдонёй иу у нырыккон 
магнитон-резонансон то-
мограф. Уыцы кусёнгарз 
рынчындоны сёвёрдтой 
фыццаградон национ про-
ект «Ёнёниздзинад»-ы 
фёткмё гёсгё.

Уый тыххёй «Рёстдзи-
над»-ён радзырдтой РЦИ-
Аланийы Ёнёниздзинад 
хъахъхъёнынады минис-
трады.
Министрады минёвары 

ныхасмё гёсгё, ног то-
мограф хорз ахъаз у «Зёр-
дё ёмё дадзинты низты 
ныхмё тохы» регионалон 
программё ахадгёдёр 
хуызы ёххёст кёнынён. 
Афтё, 2024 азы томог-

рафы фёрцы ёххуысхъуаг 
адёмы ёнёниздзинады 
уавёр бёстон раиртасы-
нён хъёугё медицинон 
цёстдард скодтой 3 мин 
адёймагёй фылдёрён. 
Рынчындоны куыд фё-

бёрёг кодтой, афтёмёй 
томографыл сёйрагдёр 
арёзт цёуынц, инсульт 
ёмё ёндёр ахём низы-
хёттытём рынчын адёй-

маджы буар цас ёмхиц 
у, уый сбёрёг кёныны 
фёдыл мадзёлттё. Ёмт-
кёй райсгёйё, невроло-
ги ёмё иннё медицинон 
къабёзты специалистты 
бёрны уёвёг пациент-
тён дёр ацы томографыл 
рёстёгёй-рёстёгмё са-
разынц ног раиртёстытё. 
Ахём томографи хъёуы 
рынчыны уавёры ивддзи-
нёдтём иудадзыгон цёст-
дардён ёмё йё дзёбёх 
кёныны фёткмё ёмбёл-
гё ногдзинёдтё ёмё уё-
лёфтуантё хёссынён.     

Кёй зёгъын ёй хъёуы, 
рынчындоны чи хуыссы, 
уыцы адёмён компью-
терон томографи арёзт 
цёуы фыццаградон ёгъ-
дауёй. Уыимё, магнитон-
резонансон томографийы 
лёггёдтёй спайда кё-
ныны фадат ис иннё ёх-
хуысхъуаг адёмён дёр. 
Уый тыххёй сё ёмбёлгё 
медицинон гёххётт рай-
сын бахъёудзён террито-
рион поликлиникёйы…

КАЛМАНТЫ Аслан  

 Фыссынц «Рёстдзинад»-мё  

Куысты ёмё 
ёгъдауы – фёзминаг
Алы фёлтёрыл дёр цавёрдёр ёнёуынгё хёстё 

ёвёрд ёрцёуынц. Хёсты размё чи ралёг, уыдоны 
бахъуыд Фыдыбёстёйы Стыр хёсты архайын, Уё-
лахизы тырыса Берлины Рейхстагыл ёрцауындзын. 
Уыцы хъайтар фёсивёдимё уыд Кёрдзыны хъёуы 
цёрёг ДЗАЛАТЫ Бимболат дёр.
Фёсхёст ёрыгон лёп-

пу балёууыд пырхгонд 
хёдзарад ногёй ара-
зыныл. Фёдзырд-
той йём хъёуы «III-ём 
Интернационал»-ы номыл 
колхозмё ёмё райдыдта 
быдырон бригадён ра-
замынд дёттын. Уый дёр 
ёнцон кём уыд, цалдёр 
азы ёнё къёвда рёстёг 
скодта, ницы рёзыдис 
быдырты. Фёлё уёддёр 
адёмён сё ныфс нё саст,  

рёстёг фёхуыздёр, бы-
дыртё сё хуыз скалдтой. 
Сёрён лёппуйы архайд 
бёрёг дардта. 
Ралёууыд бинонты 

хъуыддаг бакёныны 
рёстёг дёр. Дзалаты 
лёппу йё цард баиу код-
та  елхотаг Габысаты Фа-
тимёимё. Фёзминаг цот 
сын рантыст, сё удты ёмё 
зёрдёты сын бавёрдтой 
хуыздёр миниуджытё, 
ирон ёгъдау. Ныййарёг 
кёддёриддёр фёбёллы 
йё цоты хорздзинёдтём, 
фёлё Дзалаты Бимболат 
ёмё Фатимё кёрёдзийы 
фёдыл цардёй ахицён 
сты. 
Сё фёстё арфёйаг 

кёстёртё ныууагътой, 
хъёуы фыд ёмё мады 
хёдзары цёргёйё баз-
зад Алымбег. Фыд йё 
фарн ныууагъта йё фыр-
тён. Хъёуы скъола каст 
куы фёцис, уёд райста 
механизаторы дёсныйад, 
фёстёдёр та шофыры 
куыст базыдта. Быдырты 
хор тауын, тыллёг ёфс-
найын, фосён холлаг цёт-
тё кёнын, техникё цал-

цёг кёнын  Алымбегён 
хорз зонгё сты.
Дёргъвётин рёстёг 

фёкуыста хъёуы совхоз 
«Кёрдзинаг»-ы быдырты, 
адём ёй зонынц фыдё-
бонджын ёмё зёрдиаг 
кусёгёй, кад ын кёнынц. 
Хъёуы цыфёнды хъуыд-
даг ма ‘рцёуёд, Дзала-
ты Алымбег дзы уайтагъд 
балёууы, йе ‘гъдау рат-
ты. Хистёртён кад кёны, 
кёстёрты та амидин кёны 
фёллоймё. Йё архайд 

алы ран дёр бёрёг дары, 
уымё гёсгё йын лёвёрд 
ёрцыд Коммунистон фёл-
лойы хъазуатоны ном.
Бинойнагён бацагу-

ырдта хъахъхъёдуйраг 
чызг Саламаты Джу-
льеттёйы, хъёуы дука-
нийы куыста уёйгёнё-
гёй. Ёнёхъён хъёу дёр 
чындзхастыл цин кодтой, 
хистёртё куывтой, сё ар-
фёты куырдтой авдёны 
хорзёхёй хайджын уёвын. 
Алымбег ёмё Джульеттё-
мё цард мидбылты худтис, 
сё къухы бафтыд арф уи-
дёгтё ауадзын. Фёзынд 
сын фырыхъулы хуызён 
дыууё фырты – Азёмёт 
ёмё Алан. Алымбег сын 
арёх фёдзуры, советон 
ёфсады ёртё азы куыд 
службё кодта, уыдёттё.
Кёд Алымбег йё ёвдай 

азы сёрты акаст, уёд-
дёр у сёрён, цардхуыз, 
хёдзары куыстытё кёны, 
дары фос, зилы сём. 
Ёнё уыдёттёй хъёуккаг 
цардён уёвён нёй. Йё 
кёстёртён ёппынёдзух 
амоны царды хёрзтё, йё 
ныстуан у ахём: куыст 
ёмё ёгъдау адёймагён 
кад дёттынц, уый уё зёр-

дыл дарут, ахуырмё ёнё-
зивёг ут. Ёмё уыдон дёр 
сё фыды фёдзёхст ёх-
хёст кёнынц.
Азёмёт Медецинон ака-

деми каст фёцис, ссис 
хирург, кусы республи-
кёйы рынчындёттёй иуы. 
Алан ссис инженер, кусы 
хёдтулгётё цалцёггё-
нён ёрмадзы. Дыууёйё 
дёр ёмбарынц сё фыды 
фёдзёхст, балёггад кё-
нынмё сты рёвдз. Сё 
ныййарджытё сё разы 
сты, фёзёгъынц, уыдон 
сё фидён кёй сты. Цард 
размё цёуы. Ныййарджы-
тё тырныдтой, цёмёй сё 
фырттё бинонты хъуыддаг 
бакёной, уымё.
Азёмёт йё цард баиу 

кодта Халиты чызгимё, 

чысыл фёстёдёр Алан 
дёр бакодта бинонты 
хъуыддаг. Сё фёрнёй-
дзаг хёдзармё ёрба-
къахдзёф кодта Моргуаты 
чызг. Кём ма уыд ный-
йарджыты цинён кёрон! 
Сё циныл цин кодтой сых-
бёстё дёр. Сёрдыгон 
Дзалаты хёдзары кёртмё 
куы бакёсай, уёд дзы 
фендзынё, фондз сывёл-
лоны кёрёдзиимё куыд 
хъазынц, згъорынц, сё 
рёстёг рёсугъдёй куыд 
ёрвитынц. Адёймаджы 
зёрдё сё барухс вёййы.
Хёдзары сё ахуыр кё-

нынц ёгъдауыл, уынгмё 
рахизгёйё, искёуыл куы 
амбёлой, уёд ыл уай-
тагъд бацин кёндзысты. 
Алымбег ёмё Джульет-
тёйён уыцы сабитё сты 
сё фидён, абон бинонтё 
ёнгомёй цёрынц. Иннё-
тён дёр сты фёзминаг. 
Уё цардёй ма фёцудут, 
Дзалатё! 

БОГАЗТЫ Арсёмёг,
Кёрдзыны хъёуы 

хистёр

 Мё хъуыдытё  

Алцыдёр ёмбарём
Коммуналон фиддонтё афёдзы дык-

каг ёмбисы кёй фёзынаргъ уыдзысты, 
уый бакастён «Рёстдзинад»-ы. Уайтагъд 
мё зёрдё ёрбауынгёг, фёрсынц мё ме 
‘мкусджытё, цы кодтай, зёгъгё… Адёмён 
тёригъёд кёнын… Мёхёдёг дёр уыдо-
нёй дён. Ныр хъуыды кёнын, куыд уыд-
зыстём…
Хёсты фёстё-иу ног аз куы ёрбахёццё, 

уёд-иу цёрджытё ёнхъёлмё кастысты, 
кёд кёцыдёр хойрагён, цавёрдёр това-
рён йё аргъ фёныллёгдёр уаид, зёгъгё. 

Ёмё-иу ёцёгёйдёр афтё рауад. Ныр нё 
Думёйы дёр, нё Парламенты депутаттё 
дёр сё бандёттё хъарм кёнынц, ёндёр 
сё мёгуыр адёймаг цы зоны?
Нё кёстёртё – Хуыцауы уазёг, фёлё 

кёцыфёнды хёдзары дёр  фиддонтё 
фиды рынчын пенсиисёг, йё пенси ёрмёст 
хосты фаг дёр кёмён нё кёны, ахём 
адёймаг. Хорзмё ёнхъёлмё кёсгёйё, 
бонвыддёрмё цёуём.
Алырдёмты куы айхъусын, уёд ныхас 

цёуы зёхх уёй кёныныл. Уёд цымё нё 

цот та куыд, цёмёй цёрдзысты ацы зёх-
хыл? Раст цыма зёхх нё къёхты бын 
лёбыргё кёны, уыйау нёхи ёнкъарём. 
Пенсимё мин сомы бафтауынц, ёмё йё 
адёймаг кёцырдём бафида, уый нал фев-
зары. Ног азы къёсёрыл мёгуыр адёмы 
зёрдётё бахъёлдзёг кодтой нё разамынд 
ёмё афтё хъёлдзёгёй фёцёрёнт, нё 
газ, нё дон, нё рухс кёй къухы сты, уы-
дон дёр. Мах алцыдёр ёмбарём…

ПЛИТЫ Зёирё, 
Ёрыдоны цёрёг

 Акци  

Ис ахём дёсныйад...
Ёппётуёрёсеон акци «Ис ахём дёсны-
йад – Фыдыбёстё хъахъхъёнын»-ы фёлгёты 
Уёрёсейы гвардийы авиацион полчъы ёфсёд-
донтён уыдис фембёлд Мёздёджы районы 
скъолаты ахуырдзаутимё.
Гвардийы тёхджытё 

сывёллёттён радзырд-
той се ’рвылбоны служ-
бёйы хабёртты тыххёй, 
дзуаппытё сын радтой сё 
фарстытён. Сё  раны-
хасы уыдон уёлдай стыр 
ёргом аздёхтой, Уёрё-
сейы гвардийы размё 
нё паддзахад, йё цёр-
джыты бахъахъхъёныны 
хъуыддаджы цавёр сёй-

раг фарстатё лёууы, ёп-
пёт уыдёттём.
Фембёлдёй иттёг ра-

зыйё баззадысты куыд 
ёфсёддонтё, афтё скъо-
ладзаутё дёр. Хистёрты 
хъуыдымё гёсгё, ахём 
мадзёлттё фидардёр 
кёнынц фёлтёрты ’хсён 
бастдзинёдтё, кёстёрты 
зондахасты фылдёрёй-
фылдёр кёны Фыдыбёс-

тёйы размё бёрнондзи-
над.
Кёронбёттёны Кады 

гёххёттытёй схорзёх 
кодтой, ёфсёддон-патри-
отон хъомылады мадзёлт-
ты сёхи фёзминагёй чи 
равдыста, уыцы скъола-
дзауты ёмё сё ахуыр-
гёнджыты.
Баныхас кодтой, ахём 

хъомыладон акцитё дард-
дёр дёр кёй араздзысты, 
уый тыххёй.

Уф-йы Национ 
гвардийы ёфсёддон 
федералон службёйы 

РЦИ-Аланийы 
управленийы 

пресс-службё

 Хъомылад  

Хёдтулгётимё «хъёзтытё» 
фыдбылыз хёссынц

Рахизфарсы районы паддзахадон автоинспекци 
ёмё пъёлицёйы хайады ёнахъомты хъуыддёг-
ты инспекцийы кусджытё зёрдиагёй архайынц, 
сывёллёттё цы фёндаггон фыдбылызты баха-
уынц, уыдоны нымёц фёкъаддёр кёныныл. Цё-
мёй сабитё сёхи ёмбёлгё уагыл дарой, фёндагыл 
цёугёйё, уый тыххёй иудадзыг районы скъолаты 
ахуырдзаутимё фембёлынц, сё зёрдыл сын ёрлёу-
уын кёнынц фёндагыл цёуыны фётк, ёмбарын 
сын кёнынц, закъон халыны фёдыл цавёр ёфхёрд 
баййафын ёмбёлы, уыдёттё.

Ёмё кёд уыцы куыст 
ёнёсцухёй цёуы, уёддёр 
фарон сырёзыд, ёнахъ-
омтё транспортон фё-
рёзтыл ёнё бартёй кёй 
цыдысты, ахём цауты ны-
мёц. Закъон уый тыххёй 
амоны ивар 15 мин сомы, 
автотранспортон фёрёзы 
хицауён та – 30 мин сомы. 
Уыимё ма ёнахъомты 
хъуыддёгты инспекци ба-
радхалджыты сёвёры про-
филактикон хыгъды. 
Рахизфарсы районы 

пъёлицёйы хайады ёна-

хъомты хъуыддёгты ха-
йады инспектор Гаджиты 
Ильфё уыцы уавёры тых-
хёй радзырдта.

– Фыццаджыдёр, дзурын 
ныййарджытём. Ма уа-
дзут уё сывёллётты хёд-
тулгётыл бадын, уымён 
ёмё, ёрмёст сёхицён 
нё, фёлё, сё алыварс чи 
ис, уыдонён дёр сё цард 
ёмё ёнёниздзинадён 
тёссаг уавёртё саразынц. 
Хъыгагён, бирё ныййар-
джыты зёрдёмё цёуы, 
сё кёстёртё, ёнё бар-

тё райсгёйё, хёдтулгётё 
кёй скъёрынц, уый, ёп-
пёрццёг фёстиуджытыл 
нё сагъёс кёнынц. Афтё-
мёй та, бёрёггонд куыд у, 
уымё гёсгё ёрмёстдёр 
25 азмё сёвзёры адёй-
магмё фёндагыл ёдасёй 
цёуыны ахаст. Ёнахъом-
тё кёронмё не ‘мбарынц, 
хёдтулгё скъёргёйё сём 
фёндагыл цы фыдбылыз-
тё фенхъёлмё кёсы, уы-
дон, уёндонёй цёуынц, 
сё хъарутё ёмё зонынд-
зинёдтё, фёлтёрддзина-
дыл сё зёрдё даргёйё. 
Ёппёт уыдёттё та сё 
хатгай баппарынц фёндаг-
гон фыдбылызы. Иу хатт 
дёр ма уё курын: уё сы-
вёллётты хёдтулгёйы 
куы сбадын кёнут, уёд уё 
зёрдыл дарут, уый ёнё-
закъон ми кёй у, ёмё 
саби дёр ёмё сымах дёр 
бёллёхмё кёй ёркён-
дзён, – бафиппайдта пъё-
лицёйы афицер.
Фёбёрёг кёнын хъёуы, 

ёнахъомтимё профилак-
тикон куыст дарддёр кёй 
цёуы, фёлё ныййарджы-
тё дёр сё сывёллёттён 
иудадзыг хъуамё дзурой, 
фёндагыл хи дарын куыд 
хъёуы, стёй хёдтулгёти-
мё «хъёзтытё» фыдбылыз 
кёй хёссынц.

УАЛЫТЫ Ритё, 
Рахизфарсы районы 

мидхъуыддёгты 
хайады инспектор

ДЗАЛАТЫ Бимболат ДЗАЛАТЫ Алымбег

 Нысантё  

Паддзахадон Думёйы 
уалдзыгон сессимё

«УФ-йы Паддзахадон 
Думёйы уалдзыгон сес-
сийы рёстёг парти «Иу-
гонд Уёрёсе»-йы фрак-
ци фыццаградон ёргом 
здах-дзён сёрмагонд ёф-
сёддон операцийы ар-
хайджытён уёлёмхасён 
барадон ёмё социалон     
ёххуыстён закъон-
ёвёрынадон бындур ёвё-
рыны фарстатём. Ахём ны-
сан партийы уёнгты размё 
ёвёры Президент Влади-
мир Путин». Ахём хъуыды-
имё раныхас кодта «Иугонд 
Уёрёсе»-йы Генералон со-
веты секретарь Владимир 
ЯКУШЕВ.  

Генералон советы секретарь 
куыд фёбёрёг кодта, афтёмёй 
«Иугонд Уёрёсе»-йы фракцийы 
уёнгты закъонёвёрынадон ар-
хайды сёйрагдёр фёзилёнтё 
фидаргонд сты партийы «Адё-
мон программёйы» (2024 азы 
декабры партийы радон съезды 
делегаттё иуёй-иу ивддзинёдтё 
бахастой амынд программёмё). 
«Уыцы ивддзинёдтё ёмё уё-
лёфтуантё баст сты сёрмагонд 
ёфсёддон операцийы архай-
джыты бартё ёмё ёндёр ахём 
хъуыддёгтимё. Президенты Ука-
зёй 2025 аз Фыдыбёстё хъахъ-
хъёнёджы азыл нымад кёй 
ёрцыд, уый зёрдыл даргёйё, 
амынд фарстатён сё ахадындзи-
над ноджы вазыгджындёр кёны», 
– бафиппайдта Владимир Якушев.
Партийы минёвары ныхасмё 

гёсгё, фыццаджы-фыццагдёр, 
фёбёстондёр кёнинаг у хёстон 

быцёуты архайёджы статус дёт-
тыны уагёвёрд. Дарддёр хъёуы 
сфидар кёнын закъонёвёрына-
дон бындур, цёмёй уыцы статус 
лёвёрд цёуа, знаджы ныхмё 
Курскы облёсты чи хёцы, уыцы 
ёфсёддонтён дёр. «Уыцы фарс-
татём ёркёсдзыстём Паддза-
хадон Думёйы хёстёгдёр ём-
бырдты. Уымёй уёлдай, архайд 
цёуы сёрмагонд ёфсёддон 
операцийы архайджытё ёмё сё 
бинонтён социалон зёрдёда-
рёнты номхыгъд фёуёрёхдёр 
кёныныл. Уый фёдыл закъонты 
проектты комкоммё ныхас цёуы 
исбонад райсыны, ёфсёддон 
службёгёнёджы пенситё ны-
сан кёныны, хёстон быцёуты 
архайёджы бинонты уёнгтён 
уёлёмхасён отпусктё дёттыны 
ёмё ёндёр ахём фёзилёнтыл», 
– радзырдта Владимир Якушев.
Генералон советы секретарь 

дарддёр куыд фёбёрёг код-
та, афтёмёй партийы фракцийы 
минёвёртты сёрмагонд ёргом 
лёвёрд цёудзён бёстёйы хёд-
бардзинад фидардёр, йё эконо-
микон ёмё технологон хъомыс 
бёрзонддёр кёныны фарстатём. 
«Иннё ахсджиаг хъуыддёгтё – 
фёсивёдон ёмё демографион 
политикё. Сывёллонджын бинон-
тён ёххуысы мадзёлттыл дзур-
гёйё, сёрмагондёй фёбёрёг 
кёндзынён, «Иугонд Уёрёсе»-
йы хъёппёрисёй ныййарёджы 
капиталы тыххёй программёйы 
ёмгъуыдтё 2030 азы онг сё тыхы 
кёй уыдзысты, уый. Фракцийы 
уёнгтё бацёттё кодтой чысыл 
ёмё рёстёмбис амалхъомады 
райрёзт ёмё ёндёр вазыгджын 
хъуыддёгтимё баст закъонёвё-
рынадон хъёппёристё дёр. Се 
’ппётыл дёр Думёйы уалдзы-
гон сессийы ёмбырдты рёстёг 
бёстон куыст цёудзён», – зёрдё 
бавёрдта партийы бёрнон кусёг.

  САНАТЫ Альбинё

 Алчидёр йёхицёй 
райдайёд

Ног аз ралёууыд ёмё Иры дзыллёйён ног 
хёрзтё ёрбахёссёд! Не стырдёр бёллиц та 
у, дуне куыд ёрсабыр уа ёмё нё хёцёнгар-
зы сёр куыд нал хъёуа.
Нё царды къабёзтё 

кёрёдзийыл ёнгом баст 
сты, фёлё сёйрагдёр, 
мёнмё гёсгё, хъомы-
лад у. Ёрёджы Горёт-
гёрон районы скъола-
тёй иуы ёрцыд ахём 
цау. Сывёллон уроктём 
нё фёзынд, ёмё ахуыр-
гёнёг ныййарджытём 
телефонёй бадзырдта, 
бафарста, кём ис, зёгъ-
гё. Мад дзуапп ратта, 
ардыгёй, дам, скъоламё 
ацыд. Фёстёдёр куыд 
рабёрёг, афтёмёй 
саби сё хёдзары уыд, 
скъоламё цёуыны фёнд 
ём нё уыд.
Хъомылад абон цы ём-

вёзадыл ис, уый тынг 
сагъёссаг у. Нё сабиты 
телефонты бар бакодтам, 
семё аныхас кёнынмё, 
зонд сын бацамонынмё 
нё не ‘вдёлы. Уыимё, 
ныййарджытё сёхёдёг 
дёр бирё уарзынц га-
джеттё, сахатгай сё 
цёстытё нё исынц теле-
фонты экрантёй.
Сывёллон хъуамё ём-

бара, абон цы зонын-
дзинёдтё райса скъо-
лайы, уыдонёй спайда 
кёндзён йё дарддёры 
царды, ёмё абон йё 
ныййарджытё ууыл куыд 
аудынц, фидёны та уыцы 
хёс уымё кёй хауы, ный-
йарджытён хъуамё уый 
ёххуыс кёна, сё рёс-
тёг куы ‘рцёуа, уёд сё 
кад ёмё радимё бавё-
ра. Стёй сын сё ингён-
тё рохуаты ма ныууадза. 
Уый тыххёй мё алы хатт 
дёр дисы ёфтауы Зил-
гёйы уёлмёрд, хъёумё 
цёугёйё рахизёрды-
гёй къуылдымыл. Уым 
47 ингёны ис, раздёр 

ам цы корейёгтё цард, 
уыдонён. Мё дисы сёр 
та уый у, ёмё алы хатт 
дёр сё уёлмёрд, цыр-
тытё вёййынц ёфснайд, 
кёд раджы ацыдысты 
ёцёг дунемё, уёддёр. 
Куыд сбёрёг кодтон, 
афтёмёй ацы адёмы-
хатты диаспорёйы уёнг-
тё ёхца бафидынц, бах-
хуырсынц афёдз дыууё 
хатты кусджытё, цёмёй 
сём базилой. Хъыгагён, 
махмё та бирётё бёр-
зонд цыртдзёвёнтё сё-
вёрынц сё хиуёттён, 
ёмё ууыл ахицён вёй-
йы хъуыддаг. Кёрдёг сё 
сёрты акёсы, ёнёфс-
найд, ёнёкойгондёй 
лёууынц, бирё азты сё 
бёрёггёнёг нёй. Цё-
мёй искёд ныййарджы-
ты цыртдзёвёныл ахём 
бон ма акёна, уый тых-
хёй та ёрвылбон саби-
имё хъомыладон куыст 
кёнын хъёуы. Мадёлон 
ёвзагыл сём дзурын, 
ёгъдау сын сё туджы 
бауадзын, кад ёмё фарн 
цы у, уый сын бамбарын 
кёнын хъёуы.
Уый фёдыл мём ахём 

хъуыдытё сёвзёрд. 
Сёрды каникултё куы 
ралёууынц, уёд алчи 
йё удёй уд фёкёны йё 
сывёллётты денджызы 
былмё аласыны тыххёй. 
Афтёмёй та Хуссар 
Ирыстоны ис диссаджы 
уавёртё сабиты ёнё-
низдзинад фёфидардёр 
кёнынён – хус климёт, 
алёмёты сыгъдёг уёл-
дёф, экологон ёгъда-

уёй йын ёвдадзы хос чи 
фёуыдзён, ахём хёл-
цы продукттё, дыргътё 
ёмё халсартё, сыгъдёг 
суадёттё ёмё суартё. 
Ахсджиагдёр хъуыддаг 
та уый у, ёмё сё мадё-
лон ёвзагыл дзуриккой. 
Ныридёгён уал Хуссар 
Ирыстоны ёхсёз скъо-
лайы ёхгёд ёрцыдыс-
ты, ахуырдзаутё дзы кёй 
нал ис, уый тыххёй. Ах-
хосёгтё гыццыл не сты 
– иуёй сывёллон ду-
нейы рухсмё рауадзын-
мё бирётё сё ныфс 
нё хёссынц – дуг змёст 
у, цёрыны фадёттё 
дёр зёрдёмёдзёугё 
не сты, куыст нёй ёмё 
афтё дарддёр. Уый ных-
мё дёр ссарён ис хат-
дзёгтё, сё тыхджын-
дёр – нё фыдёлтё дёр 
ёнцондёр дуджы нё 
цардысты, зындзинёдтё 
ёвзёрстой, фёлё сём 
уыдис ныфс ёмё хъа-
ру фёндзгай, ёхсёзгай 
ёмё фылдёр цот схёс-
сынмё… Уыцы агъуыс-
тытёй сёрды скъола-
дзаутён улёфёндонтё 
саразын ёмбёлы.
Сывёллётты улёфты 

рёстёджы фарстайыл 
дзургёйё ма мё фёнды 
иу ёвёрццёг, раппёли-
наг дёнцёг ёрхёссын. 
Цёвиттон, Дзауы райо-
ны Ручъы хъёуы адми-
нистрацийы сёргълёу-
уёг Тыбылты Вандё 
равдыста фёзминаг 
хъёппёрис – бынёттон 
скъолайы агъуыст сцал-
цёг кодта, мё бон цы 
уыд, уымёй йын ёз дёр 
феххуыс кодтон – бал-
хёдтон зест йё сёр ын 
сёхгёнынён, йе ‘ххуы-

сы хай бахаста амалхъом 
Засеты Булат дёр. Аку-
синёгтё ма ис агъуыс-
тыл, хорз уаид, исчи ма 
йём куы фёкёсид кё-
ронмё сё ахёццё кё-
нынмё, цёмёй ацы 
сёрдмё лагерь сцёт-
тё уа. Исчи зёгъдзён, 
уыцы хъёппёрис царды 
рауадзынмё фёрёзтё 
хъёуы, уыдон рагагъом-
мё бюджетмё бахёссын 
хъуыдис, зёгъгё. Мён-
мё гёсгё та ацы хъуыд-
даг сёххёст кёнынён 
хъёуы ёрмёстдёр хи-
цауады фёндон, бархъо-
мыс, уымён ёмё афё-
дзы дёргъы бюджетмё 
ивддзинёдтё бахёссын 
ёмбёлы, уёлдайдёр – 
сывёллётты пайдайён.
Арёх хистёр кары 

адёмёй фехъусён ис, 
мё пенси ницёй фаг 
кёны, мё цотён ёххуыс 
кёнын хъёуы, зёгъгё. 
Уыцы пенси адёймаг ба-
куыста йёхицён, фёлё 
ныртёккё ахём дуг ра-
лёууыд, ёмё йё къуы-
ри фондз – ёхсёз хатты 
зианмё цёуын хъёуы. 
Афтид къухёй нё бацёу-
дзынё, номхыгъды ка-
пекк ныффыссын хъёуы. 
Пенси цанёбёрёг у, 
зианмё ёнёцёугё нёй, 
ёмё иуёй-иу зианы 
мин – мин ёмё ёрдёг 
адёймаджы ёрёмбырд 
вёййы. Уыцы дзыллёйы 
фылдёр хай сты бюдже-
тон къабазы кусджытё 
– алы къёпхёны хица-
уады минёвёрттё, дох-
тыртё, ахуыргёнджытё 

ёмё афтё дарддёр. Сё 
куысты бынёттё ныу-
уадзынц, цёмёй, хатгай 
зонгё дёр кёй нё фё-
кёнынц, сё царды иу 
хатт дёр кёй нё федтой, 
уыцы адёймагён фёс-
таг фёндараст зёгъой. 
Уыцы заман ахуырдзау-
тё, рынчынтё, хицёутты 
кусён уётты раз чи ён-
хъёлмё кёсы, уыдонён 
та цы гёнгё у? Сё хуыз-
дёр загъд вёййы, зиа-
ны ма, дам, кёрёдзийы 
фенём. Стёй кёд афтё 
тынг тыхсыс, йё цардёй 
чи ахицён, ууыл, уёд 
ёй, удёгас ма куы уыд, 
уёд бабёрёг кодтаис.
Уый фёстё – дыу-

уиссёдзёмбон, афё-
дзы хист, ёмё та дар-
дыл хонджытё ахъёр 
кёнынц. Мёнмё гёс-
гё, уый раст нёу. Иугёр 
зианы бон дё фарсмё ба-
лёууыд, уёд ма цёмён 
ёрвитыс хонёг ахём 
адёймагмё, цёмён ёй 
тыхсын кёныс? Стёй нё 
хистытёй Нарты куывд-
тё цёмён аразём, цё-
мён ёрбадынц фынгтыл 
нёлгоймагёй-сылгой-
магёй? Бинонтёй, зё-
гъём, ёртё куы ёрба-
цёуа мардмё, уёд хъуа-
мё се ‘ппёт дёр рухсаг 
зёгъынмё фынгмё ба-
цёуой?
Мёгуыр схёцыд адё-

мыл, цы капекк исынц, 
уыдон зианты ёвёры-
нён нё фаг кёнынц. Нё 
сыхаг Кёсёг-Балхъары 
мын бирё хёлёрттё 
ис, арёх дзы сёмбёлын 
зианы хъуыддаджы. Уы-
донмё бынтон ёндёр 
ёгъдау ис. Кёмён куыд 
йё бон у, афтё бахху-
ыс кёны мёрдджынтён, 
махау стыр номхыгъ-
дтё нё фыссынц. Уыцы 
хъуыддагмё, мёнмё 
гёсгё, мах дёр ёркё-
сын хъёуы. Алы хъёуы 

дёр ис дзырддзёугё 
хистёртё, астёуккаг 
кары фендджын лёгтё. 
Хорз уаид, куы баныхас 
кёниккой ёмё ёппын-
фёстаг иу фёндмё куы 
ёрцёуиккой, ёнёмёнг 
ёххёстгёнгё чи уа, 
ахём уынаффё куы ра-
хёссиккой. Цёгат ёмё 
Хуссары, алы комы дёр, 
алы хъёуы дёр хицён 
ёгъдау ис, зёгъгё, арёх 
фехъусём. Ёмё нё 
сафгё дёр уый кёны, 
уыцы хъуыддаджы дёр 
нём иудзинад, иу фётк 
кёй нёй.
Дзуринёгтё бирё 

сты, ёмё ныхёстё дёр 
бирё хъусём, фёлё 
хъуыддёгтё аразджыты 
нымёц дзёвгар гыццыл-
дёр у. Алчидёр йёхи-
цёй хъуамё райдайа, 
фёзёгъынц, ёмё мё-
нён мё бон цы у, уый 
кёнын. Мё уацхъуыды 
кёронбёттёны ма иу 
хатт дёр курын ныййар-
джытёй – уё цотмё 
кёсут, фылдёр ёргом 
здахут сё хъомылад-
мё. Дзурут сём иронау, 
ахуыр сё кёнут ирон 
ёгъдауыл, цёмёй сё 
фидён ёнёзёрдёхсай-
гё уа.
Кёд мё хъуыдытё ис-

кёмё раст нё кёсынц, 
уёд, табуафси, раргом 
кёнут сымах дёр уё 
цёстёнгас.

ЛАЛЫТЫ Лев, 
РЦИ-Аланийы 
Ёхсёнадон 

палатёйы уёнг

Ёргом ныхасы къём нёй
Мё хорз хёлар фыццаг хатт бахауд Цхинвалмё зианы фёдыл. Ацыдысты сы-

хёгтимё мёрддзыгойё, куыд вёййы, афтё. Тынг цымыдисаг ём фёкастысты, 
не'гъдёутты цы бирё хицёндзинёдтё федта, уыдон. Цы зоны ёмё хистёртёй цы 
ёрёййёфта, уыцы бындурыл сын агуырдта сё мидис ёмё йё не ссардта. Афтё 
йём каст, цыма зиан Ирыстоны нё уыдис, фёлё ёндёр кёмдёр. Уыцы ёнкъа-
рёнтё ёвзёрынц бирё цёгатёгтём, кёрёдзийён сё фёдзурынц. Ёвёццёгён, 
хуссайрёгтём та, Цёгатмё ёрцёугёйё, сёвзёры ахём хъуыдытё. Уый, кёмёдёр 
куыд кёсы, ахём хуымётёг, уёлёнгай хъуыддаг нёу. Стёй айдагъ зианы кёнд-
тём нё хауы, стырдёр цёуылдёртыл дзурёг у. Уый фёдыл мём ис зёгъинёгтё. 
Ме ‘ргом ныхас мын уайдзёфён мачи айсёд, – мёнён цёгатагёй-хуссайрагёй 
хъауджыдёр нёй. Нёхи мидёг цы ёркёсинаг фарстатё ис, уыдоныл та хъуамё 
дзурём ёргом, ёфсымёр ёфсымёримё куыд фёдзуры, афтё.

Дызёрдыггаг нёу, ныры 
змёст ёмё тёссаг дуджы 
нё адёмён иудзинадёй 
ахсджиагдёр кёй ницы ис. 
Ёнё уымёй зынтёй аир-
вёздзыстём ацы къуырф 
ёмё тёссаг фёзилёнты. 
Фёлё иудзинадыл Цёгат 
ёмё Хуссары чи фёдзу-
ры, уыдонёй бирётё, хъы-
гагён, раст не’мбарынц, 
цёй мидёг ис ёцёг иу-
дзинад, уый. Фылдёрмё 
афтё кёсы, паддзахадон 
закъонёй куы баиу уём, 
таможня куы сисой, уёд нё 
ёндёр ницы хъёуы, уёд 
баххёст уыдзён не стыр-
дёр бёллиц. Уыдон ёнё-
мёнгхъёугё хъуыддёгтё 
сты, фёлё паддзахадон 
мадзёлттёй Ирыстоны хус-
сар ёмё цёгатаг хёйттё 
баиу кёныны хъуыддагён 
у ёрмёстдёр йё иу хай. 
Уёрёхдёр цёстёнгасёй 
йём кёсын хъёуы.
Хистёр фёлтёры адём 

хорз хъуыды кёнынц, Югос-
лави куыд фидар, куыд ён-
гом ёмё цардхъом пад-
дзахад уыдис. Арёзт уыдис 
цалдёр адёмыхатты иугон-
дёй. Се стырдёртё, серб-
тё, хорваттё ёмё босни-
йёгтё дзурынц иу ёвзагыл. 
Ивгъуыд ёнусы 90-ём азты 
онг цардысты хёларёй, 
ницы сём уыдис уарина-
гёй. Фёлё ныгуылёйнаг 
бонджын абырджытё Со-
ветон Цёдис ёмё дунеон 
социалистон системё ныд-
дёрён кёныны фёнд куы 
скодтой, уёд спайда код-
той сербтё, хорваттё ёмё 
боснийёгты монон, динон 
хицёндзинадёй. Цалдёр 
азмё сё алы цъаммар ма-
дзёлттёй афтё сардыдтой 
кёрёдзиуыл, ёмё се ‘хсён 
дёргъвётин тугкалён тох 
бацайдагъ. Ныр 30 азёй 
фылдёр рацыд, фёлё 
уыцы иу ёвзагыл дзурёг 
адёмты минёвёрттё абон 
дёр кёрёдзимё знаджы 
цёстёй кёсынц. Ахём цау-
тё дунеон историйы бирё 
уыдис. Сё хёстёгдёр – 
абон Украинёйы уырыс-
сёгтё Уёрёсейы ныхмё 
куыд хёцынц, уый. Уымён 
ёмё сё иумёйаг знёгтё 
украинёгтён цалдёр азмё 
сё зонд фисынмё сарёз-
той, се’фсымёрты ныхмё 
сё сардыдтой. Куыд уы-
нём, афтёмёй иу туг, иу 
стёджы ёнкъарён айрох 
вёййы, сёры алыхуызон 
зонд ёмё идеологи куы 
сёвзёры, уёд. 
Цёуыл дзурёг сты ацы 

цаутё? Ууыл, ёмё ныры 
рёстёг иу хъомыладон 
бындур, иу зондахаст, иу-
мёйаг фидар Ёгъдау ёмё 
Фарн, арёнтё ёмё тамож-
нятё сисынёй сты ноджы 
ахсджиагдёр. Уыдонёй 
аразгё сты адёмы фидён, 
сё цардхъомыс ёмё ёх-
сёнадон ахастдзинёдтё. 
Ёнё уыдонёй нёй уёвён 
ёцёг иудзинадён. Мах 
сём алыхуызон цёстёнгас 
дарын райдыдтам. Афтё-
мёй, дзыхёй ирон адёмы 
иудзинадмё тырнгёйё, нё 
ёрвылбоны царды фёй-
нёрдём хёцём, «махмё 
– сымахмё»-тё нём са-
рёх сты. Нёй иу хёдзары 
дыууё ёфсымёры хицён 

зондахастыл хъомыл кё-
нён, нё хатдзысты сё буа-
ры иу туг, иу стёг. Ёмзонд, 
ёмвёнд хъуамё уой, сё 
Фарн ёмё Ёгъдауыл – 
ёнувыд. Иу дзы алцёмёй 
сыхёгты куы фёзма, иннё 
та йё хистёрты зондахас-
тыл фаутё куы ‘вёра, уёд 
се’фсымёрдзинад хёлдмё 
цёуы. Уыцы фарстатё хъуа-
мё айдагъ хицён лёгты 
ёмё ёхсёнадон организа-
циты сагъёс ма уой, фёлё 
паддзахадон разамонджы-
ты мёт дёр.
Хёдзары хистёры йё 

кёстёрты хъомыладмё 
куы нё февдёлы, уёд уый 
уыдоны уагыл уайтагъд фё-
зыны. Уёвгё кёстёртёй 
бирётё ныртёккё сёхё-
дёг Ёгъдаумё тырнынц, 
фёлё сын бацамонёг нё 
вёййы, ёмё арёх ныдз-
дзёгъёлтё вёййынц. 
Хъомыладон фарстатыл 

хъёуы дёргъвётин ныхас 
кёнын. Хорз уаид, бёрзонд 
ёмвёзадыл куы рацёуид 
ёмё дзы аккаг хатдзёгтё 
куы скёниккам.
Кёрёдзимё ёрбангом 

уёвыны бёсты дардёй-
дарддёр куыд кёнём, уы-
мён ис ёрхёссён бирё 
дёнцёгтё. Уёлдай тынг-
дёр зыны нё сывёллётты 
хъомыладыл, фёсивёды 
уаг ёмё ‘гъдауыл. Цёгаты 
алцёмёй Европёйы фёз-
мём, Хуссары та хъомы-
ладон куыст ныр 30 азёй 
фылдёр бынтон рохуаты ис. 
Ёрмёст нё рох кёнём алы 
стыр форумы дёр хъёрёй 
радзурын: «Нё иудзинад у 
не стырдёр бёллиц». Аф-
тёмёй та, ёгёр-мёгуыр, 
нё цин ёмё зианы ёгъ-
дёуттё дёр хицён хуы-
зы кёнём. Нё бон сыл ба-
фидауын нёу, хицён монон 
бындурыл сё ёвёрём 
ёмё ёххёст кёнём.
Ирд дёнцёгён ис ёр-

хёссён, зёгъём, нё мард 
ёвёрён ёгъдёуттё кё-
рёдзийё куыд адард сты, 
уый. Кёд искёмё уыдёттё 
ахсджиаг нё кёсынц, уёд 
тынг рёдийы. Уыдон ком-
коммё хауынц нё национ 
хиёмбарынадмё, фыдёл-
ты Фарн, иумёйаг Ёгъдау 
ёмё кёстёрты хъомы-
ладмё, ёвдисынц нё або-
ны иудзинады уавёр. Нёй 
сын здухён, ивён, ёндёр 
адёмты ёгъдёуттимё 
хёццё кёнён. Уёд нё 
къух исём фыдёлты Фар-
ныл, стёй нё адёмы фи-
дёныл. Хуссары исчи куы 
фёзёгъы: «Мах цёгатаг 
ёгъдёуттё нё хъёуынц», 
уёд уый дёр ууыл дзурёг 
у, иудзинад нём аккаг бы-
наты ёвёрд кёй нёу. Уы-
мён ёмё нёй цёгатаг 
кёнё хуссайраг ёгъдёут-
тё, фёлё ис иумёйаг фы-
дёлтыккон Ирон Ёгъдау, 
кёцы ёнцайы нё дунеём-
барынад ёмё уырнына-
дыл. Цёмёй йё ёмбарай 
ёмё раст ёххёст кёнай, 
уый тыххёй хъуамё зонай, 
куыд уыдтой нё фыдёлтё 
уёларвон дуне, мёнг дуне, 
ёцёг дуне ёмё сё куыд 
бастой кёрёдзиуыл. Куыд, 
кём ёмё кёд куывтой 
Хуыцаумё, зёдтём, дау-

джытём. Цёмён нёй уё-
ларвон дуне ёцёг дунеи-
мё хёццё кёнён, уыцы 
иу ран кувён ёмё хёлар 
кёнён. 
Ёгъдауы рёбинаг цё-

джындз у уёздандзинад. 
Ёгъдаухёссёг адёй-
маг зоны йёхи дарын, хи-
уыл хёцын, адёмёй ёф-
сёрмы кёнын ёмё сын 
аргъ кёнын, бахъуаджы 
рёстёг та – ёххуыс кё-
нын. Хи фёндон Ёгъдауы 
мидёг бёрзонд ёвёрд 
нёу, ёхсёнады домёнтё 
сты сёйрагдёр. Уыдёттё 
ёххёстёй разынынц, би-
нонтыл, мыггагыл, сыхбёс-
тыл мард куы ёрцёуы, 
уёд. Зианджыны фарсмё 
ёрбалёууын ёмё цы-
дёр хёстё химё райсын 
у Ёгъдауы домён. Уый чи 
не’мбары, уый у ёгад. Нё 
мардёвёрён ёгъдёуттём 
лёмбынёг ёркёсгёйё, ис 
скёнён нё иудзинады фё-
дыл уёрёх хатдзёгтё.
Фыццаджыдёр, мард-

ёвёрён бон незаман-
тёй нырмё мёрддзыгой 
адём иумё дёрддзёфёй 
цыдысты сыхбёстё ёмё 
бинонтён тёфёрфёс ра-
кёнынмё: дыгёйттёй, 
кёнё цыппёргёйттёй иу 
рёнхъы. Хистёр, дыууёйё 
цёугёйё, фёлёууы рахиз-
ёрдыгёй, цыппарёй куы 
цёуой, уёд та рахизёрды-
гёй – дыккаг. Иугёйттёй, 
ёнёуагёй зианмё цё-
уын не'мбёлы. Сыхбёсты, 
хъёубёсты хистёртё фё-
бадынц зианджынты дуар-
мё, галиу фарс, ёмё 
мардмё ёрцёуёг адёмён 
лёугёйё арфё фёкё-
нынц. Зианджынтё сёркъу-
лёй лёууынц хистёртём 
ёввахс, цёмёй сын ёрцё-
уёг адём иумё тёфёр-
фёс кёной, агургё сё ма 
кёной. Уый у уёздандзи-
нады фётк, ис дзы ёвёрд 
арф мидис. Цёуылнёуал 
кёнём афтё Хуссары? Цё-
мён цёуём мардмё куыд-
фёндыйё? Стёй, уырдём 
бацёугёйё, сыхбёстёй, 
мёрдджынтёй дард куы 
слёууай, тёфёрфёс сын 
куы нё ракёнай, уёд дё 
цыды сёр цы у?
Нё адёммё нёлгой-

мёгтё кёрёдзийён зианы 
хъёбыстё нё кодтой, къух-
тё нё истой, уымён ёмё 
уыдёттё цин кёныны ны-
сан сты. Уёд абон цы зонд, 
цы ‘гъдауёй райдайынц чи-
дёртё хъёбыстё кёнын, 
сыхаг адёмты фёзмгёйё?
Иннё фарста. Мардёвё-

рён бон хёрнёджы фын-
гыл, фыдёлтё куыд амыд-
той, афтёмёй не'мбёлы 
ёвёрын бирё хёринёгтё 
ёмё нозтытё, уёлдай-
дёр хъарм хёринёгтё. 
"Ёнхъёлмё йём нё кас-
тыстём. Цы ёрёййёфта, 
уый йын хёлар кёнём,"– 
дзырдтой-иу раздёр. Цёхх, 
дыууё кёрдзыны, сёр, 
бёрзёй, дзул, фыдызгъёл, 
дон – ёндёр фынгыл ницы 
ёвёрдтой. Сё мёгуы-
ры тыххёй нё, ёмбёлгё 
афтё кодта. Зиан цы хё-
дзарыл ёрцыди, уым-иу йё 
ёвёрён боны онг арт дёр 
нё кодтой.

Ныр уыдоныл райдыдтой 
ёфтауын гуырдзиаг лобиа 
(хъёдур) ёмё ноджы ён-
дёр хёрзад хъарм хёри-
нёгтё, халсартё, дыргъ-
тё, адджинёгтё. Дарддёр 
– фылдёр. Хуссары зианы 
фынгтыл ис фенён алцы-
дёр, суанг бырынкъджыны 
фыдёй физонджытё дёр. 
Раст нё хуссарварс сыхаг 
адём куыд кёнынц, афтё. 
Бамбарын афон у, уый ирон 
ёгъдау кёй нёу, ёмё зул 

фёндагыл цёуын нё хъё-
уы. Ирон адём сё хёрнё-
джы фынг хёрын ёмё 
нуазынён не’вёрынц, 
фёлё хёлар кёнынён 
ёмё рухсаг зёгъынён. 
Гуырдзымё ис бынтон 
ёндёр цёстёнгас. Уы-
донмё цас стырдёр ёмё 
дзаджджындёр фынг сё-
вёрай, цас хуыздёр фё-
хынцай ёрцёуёг адёмы 
хёрд ёмё нозтёй, уый-
ас фылдёр кад кёныс, чи 
амарди, уымён. Мах дёр, 
ёнёмёнг, хъуамё уыдоны 
фёзмём, буарён ёхцоны 
тыххёй нёхи ‘гъдауы сёр-
ты ахизём?
Зианы фынгыл ирон 

адёммё бирё бадын уы-
дис худинаг. Цёгат Ирысто-
ны ахём бадты хистёр фё-
кёны бёрцёй 8-10 рёгъы. 
Нёй дзы бынат бирё ба-
нуазынён, кёнё карз ноз-
тёй кёрёдзимё хатынён. 
Уыимё, алы рёгъён дёр 
ис йёхи фётк ёмё мидис. 
Нёй сём ёфтауён, нёй 
дзы ‘ппарён. Фынгыл цы 
нозт ёмё хойраг вёййы 
ёвёрд, уыдон сты сёрма-
гондёй, чи амарди, уымён 
хёлар кёнынён. Уымён 
фёзёгъём «рухсаг у» (рух-
сы аккаг у). Хёлар кёныны 
нысанён та ёртадзём ноз-
тёй фынгмё. 
Фынджы хистёр фыццаг 

рёгъёй дыууё кёрдзыны 
раз бинонты, сыхбёстё 
ёмё ёрцёуёг адёмы 
Хуыцауыл бафёдзёх-
сы (нё цин дёр, нё мард 
дёр Хуыцауы уазёг уёнт). 
Цёмён ёй хёццё кё-
нынц чидёртё кувынимё? 
Хуыцаумё зианы кувын 
не’мбёлы. Уымён ёмё 
уыцы дыууё хъуыддаджы 
ирон уырнынады сты здёхт 
хицён дунетём. Кувгё уё-
ларвон дунемё кёнём, 
хёлар та, мёрдтё кёдём 
ацёуынц, уыцы ёцёг дуне-
мё. Фыдёлты дунеёмба-
рынадмё гёсгё сын нёй 
ёмбёлён, нёй сын хёццё 
кёнён. Нёй зианы фынгыл 
ёвёрд ёртё кёрдзынёй 
Хуыцауы сайён. Куы дзы 
айсай «скувыны» фёстё иу, 
уёд цы зонд, цы цёсгомёй 
хёлар кёныс, ныртёккё 
Хуыцаумё цы кёрдзынтё 
скуывтай, уыдон? Ау, гыц-
цыл уёрёхдёр цёмён нё 
акёсынц фыдёлты ёгъдау 
ёмё дунеёмбарынадмё, 
адёттё раст кёмё кё-
сынц, уыдон? Цин ёмё 
зианы хъуыддёгтё хёц-
цё кёнён куы уаид, уёд 
фыдёлтё афтё хъёдды-
хёй нё хицён кодтаиккой 
хонёджы хъёргёнёгёй, 
фынгёвёрд – фынджы-
дзагёй, цинмё хуынд 
адём – мёрддзыгойё, 
цины лёггадгёнёджы – 
зианы фыдёбонгёнёгёй, 
кусёрттаджы – ёргёвди-
нагёй, цины куывдтё, сид-
тытё ёмё гаджидёуттё 
– зианы рёгъытёй. Уыдон-
мё тынг ахсджиаг уыдис 
Хуыцау ёмё йе сконд зёд-
тём кувыны монон сыгъ-
дёгдзинад. Ёртё кёрдзы-
ны скувынмё сёхи цёттё 
кодтой, кёмён не’мбёлд, 
уый йёхимё уыцы бар нё 
иста. Адёмы раз нё куывта 
зианджын, тёригъёдджын, 

удёй хъыгдард. Ёгъдауён 
нын хъуамё йё арф сакра-
лон мидис уа сёйрагдёр. 
Чидёртё та йын ёрмёст 
йё уёлцъар уынынц. Уы-
мён архайём афтё хъаз-
уатонёй сыхаг адёмты 
фёзмыныл. Уый нын сафы 
не’гъдау, нё иудзинад.
Дыккаг рёгъёй, чи амар-

ди, уымён лёугёйё рух-
саг фёзёгъынц, нуазгё 
та бакёнынц бадгёйё. 
Зианы нё нуазынц, нё 
дзаг кёнынц агуывзё, нё 
кёрдынц фыдызгъёл, хой-
раг лёугёйё. Цалынмё 
рухсаг зёгъынц, уёдмё 
фынгыл ёвёрд хойрагёй 
аходын не’мбёлы. Ам дёр 
та иуёй-иу уёрёседзаутё 
ёмё гуырдзыйы фёзм-
джытё нё фёлёууынц, 
февналынц фынгмё, куыд-
дёр ёрбадынц, афтё. Уый 
фёстё цёуы рёгъ бинон-
ты цёрёнбоны тыххёй. 
Дарддёр рухсаг фёзё-
гъынц зёронд мёрдтён. 
Ёнёмёнг рёгъытё рауа-
дзынц фыдёбонгёнджыты 
– мардмё ёрцёуёг адём, 
сыхбёстё ёмё кёстёрты 
тыххёй. Ныры рёстёг хис-
тёр арёх ссары, Фыдыбёс-
тёйы Стыр хёсты чи фе-
сёфт, уыдоны ном дёр.
Уёд чи ёрхъуыды код-

та, кёй ранымадтон, уыцы 
рёгъытёй уёлдай ма но-
джы 12-15 рухсаджы ёмё 
цёрёнбоны рёгъытё 
фёкёныны ёгъдау? «Ау, 
мёнё уымён (уыдонён) 
куыд нё хъуамё зёгъём 
рухсаг?» – тызмёгёй фё-
зёгъынц чидёртё Хусса-
ры. Ахёмтё не’мбарынц, 
цёй тыххёй вёййы ёвёрд 
хёрнёджы фынг ёмё дзы 
цы ‘мбёлы, цы – нё. Цины 
фынгёй сём хъауджыдёр 
нё кёсы, ёмё дзы уёд 
ис бынат «импровизаци-
тён». Уый у стыр рёдыд, 
ёмё йын нёй уадзён, кёд 
фыдёлты Фарныл хёцём, 
уёд. Кёмён фёзёгъынц 
хуссайрёгтё рухсаг, уыдо-
нён сё ном хъуамё рох ма 
уа, уый бёлвырд у. Фёлё 
нын кёд зынаргъ сты, 
уёддёр кёйдёр рухсаг-
гёгтём ницы бар дарынц, 
ёмё сын дзы хай кёныны 
бар никёмён ис. Мёрд-
джын бинонтё, чи сё фё-
хъуыд, ёрмёстдёр уымён 
ныххёлар кёнынён ёмё 
рухсаг зёгъынён ёрёвё-
рынц хойраг фынгыл. Уёд 
цёмён халём, нё фы-
дёлтё хёрнёджы бадты 
цы арф мидис ёвёрдтой, 
уый? «Зианы фынгыл карз 
нозтёй 25 агуывзёйы чи 
бануаза, уый хъуамё цы ху-
ызёнёй сыста уырдыгёй?» 
– фёфёрсынц ма чидёр-
тё, ёмё сын Хуссары 
дзуапп раттёг нёй.
Мыкалгабырты рёгъы 

фёстё адём иууылдёр 
фынгёй хъуамё сыстой 
ёмё зианджыны кёртмё 
кёнё уынгмё рацёуой. 
Уым ёрлёууынц дыууё 
фарсы: хиуёттё ёмё сы-
хёгтё – хёдзары ‘рды-
гёй, ёрцёуёг адём – сё 
акомкоммё. Афтёмёй 
бадты хистёр ёмё ёрцё-
уёг адёмы хистёр, кёимё 
сты, уыдоны номёй кёрё-
дзийён арфё ракёнынц. 
Уый дёр у уёздандзинад 
ёвдисёг фётк. Ёдда-
гон адёмы дисы бафтауы. 
Уыцы ёгъдау абон дёр 
фидар у Цёгат Ирыстоны. 
Уёд нё Хуссары цёмён 
ферох ис? Адём фынгёй 
сыстынц, кёй куыд фёнды, 
афтё. Чидёртё фёзё-
гъынц, цёуылнё раздёхём 
фёстёмё уыцы уёздан 
ёгъдёуттём, фёлё сём 
хъусёг нё вёййы («Мах 
цёгатаг ёгъдау нё фёз-
мём»). Ёвёццёгён, гуыр-
дзиаг ёгъдёуттё фёз-
мын растдёрыл ныма-
йынц. Нёй иу лёгён дыу-
уё бёхыл бадён, нёй иу 
бындурыл (фундаментыл) 
дыууё хёдзары сама-
йён. Раздёхём Хуыцаумё, 
ныууадзём буары ёхсыз-
гондзинады фёдыл цёуын 
ёмё слёууём фёстёмё 
иумёйаг Ёгъдауы фидар 
бындурыл. Уый у нё иудзи-
надмё, стёй нё фидёнмё 
раст фёндаг.
Нё ирондзинад дёр нын 

не'взаг ёмё не'гъдау ёв-
дисынц. Уыдонёй иу дёр 
куы бауадзём сёфын, уёд 
ирёттё нал уыдзыстём, 
нё уды хъару асётдзён. 
Айдагъ политикты уынаф-
фётёй адёмы иудзинад не 
сфидар уыдзён. Иудзина-
дён хъёуынц иу зондахаст, 
иу хъомылад, иу бындурон 
ёгъдау, ёмё уыдон фидар 
кёныныл иумёйаг зиуёй 
архайд.
Хуыцауы цёст нын сё ба-

уарзёд!
КУЧИТЫ Руслан

  Цёстёнгас 

 Дзырдбыд

 Нё юбиляртё 

Йё дзыллёйы 
цёрайё цёры

Ирыстоны быдираг хъёутёй кёцыдёртё раздёр 
ёрбынёттон сты, кёцыдёртё та — фёстёдёр. Уы-
донёй алкёцыдёр йёхи ‘рдыгонау у рёсугъд, иу 
дзы иннёмёй цёмёйдёрты хицён кёны. Уый, ёнё-
мёнг, афтё у, фёлё дзы Дзгойты Темболаты фырт 
Петрён (зонгётё йё иууылдёр Петкё хонынц) Ел-
хотёй адджындёр нёй. Ныр 90 азы дёргъы йыл йё 
зёрдё нёма сивта, йё дзыллёйы цёрайё цёры.
Ёмё мёнё, 2025 азы 

фыццаг бон Дзгойты хис-
тёры кадджын юбилей 
бёрёг кёнынмё фёзын-
дысты мыггаджы ёрвыст 
лёгтё, иннё хёстёджы-
тё, сыхёгтё, хъёубёсты 
нымаддёр адём, семё – 
Ёппётдунеон ёхсёнадон 
змёлд «Аланты Ныхас»-ы 
Кировы районы хайады 
уынаффёдоны сёрдар 
ёмё бёрнон нымёрдар 
Къубалты Солтан ёмё Ха-
бёты Батмырзё, районы 
ветеранты уынаффёдоны 
сёрдар Бедойты Феликс. 
Стёй афтид къухёй нё 
— Петкёйы гуырёнбо-
ны фёдыл Кады гёххётт 
районы сёргълёууёг Нё-
куысаты Барисы къухё-
вёрдёй ёмё зёрдылда-
рён лёваримё.
Нё уыд бёллиццаг юби-

лярён йё сабидуг — ба-
сыгъта йын ёй ёгъатыр 
хёст. Бафёрёзта йе 
‘мгёрттау зын цёрдты-
тён. 1954 азы каст фё-
цис астёуккаг скъола. 
Уёд райдыдта Петкёйён 
йё фёллойадон фёндаг 
Елхоты колхоз «Кавказ»-ы 
быдырты. Ардыгёй йё 
арвыстой Грознамё бух-
галтерты скъоламё, кёцы 
каст фёцис 1956 азы. 
1960 азы бацыд кусынмё 
Елхоты хорисён куыст-
уатмё ёмё дзы ёнёзёр-
дёхудт фёллой фёкодта 
1976 азмё. Йё цёрдёг-
дзинад ёмё ёнёзивёг-
дзинадёй йёхи бауарзын 
кодта ёппёт кусджытён. 
Фёсаууонмё каст фёцис 
Рязаны техникум-элеватор 
ёмё фёстаг 12 азы уыдис 
куыстуаты сёйраг меха-
ник. 1976 азёй 1990 азмё 
— пенсимё рацёуынмё 
фёкуыста Елхоты хъёд-
дзаума уёйгёнён куыст-
уаты.
Петкёйён Дунесфёл-

дисёг цы зонд ёмё фарн 
балёвар кодта, уыдонёй 
йё кёстёртён дётты 
цардхъомыс ёмё уды 
фарн. Петкё у Фыдыбёс-
тёйы Стыр хёсты сывёл-

лёттёй, йё сабибонтё йе 
‘мгёрттау уыдысты заууат 
ёмё уырыд. Фёлё уёд-
дёр, уёлдёр ма йё куы 
загътам, бабыхстой алцё-
мён дёр. Ёмё, ёвёццё-
гён, диссаг нёу, Дзгой-
ты кёстёртё дёр ахём 
куыстуарзаг ёмё адём-
уарзон кёй сты, уый. Пет-
кё йё удыхай Адырхаты 
Зойёимё схъомыл кодтой 
дыууё фырты — Тамерлан 
ёмё Асланы, чызджытё – 
Зёринё ёмё Иринёйы. 
Уыдон дёр ёнкъарынц, 
ныййарёджы уарзт иууыл 
бёрзонддёр уарзт кёй у, 
уыцы уазнысан, ёмё сё 
фыд ёмё мадён уырдыг 
уымён лёууынц, авгау сын 
ёрхауынёй тёрсынц. Сё 

цёрёнбонтё бирё уёнт 
ахём хъёбултён!
Цымё чи, кёд ёмё цы 

хуызы равзёрста, адёй-
маджы амондён цал фар-
сы ис, ёмё йём цал 
фёндаджы цёуы, уый? 
Зёгъён ис, Дзгойты Пет-
кё ёмё йё цардёмбал 

Зойёйён амонды зёд сё 
сёрты ёртё зылды ёр-
кодта. Арвы дуарау гом 
сты сё фырт Тамерланён 
амонды рухсдёр, табуйаг-
дёр бынёттён. Йё цард-
ёмбал Шахъманты Агуы-
бечыры чызг Эльмёимё 
Дзгойты мыггагён балё-
вар кодтой хорз кёстёр-
тё. Йё цардёй ницёмёй 
хъаст кёны Петкё ёмё 
Зойёйы чызг Зёринё — 
Сёрёлиаты Хъауырбе-
джы чындз. Йё цардём-
бал Русланимё нымад 
ёмё кадджынёй цёрынц 
Елхоты. Зёринёйы хо 
Иринё йё амонд ссард-
та Комсомольскёйы Хын-
цёгты мыггаджы, хъомыл 
кёны рёсугъд цот. Аслан 

ёрыгонёй ахицён йё 
цардёй, фёлё йё фё-
дыл баззад дыууё чызджы 
— Алинё ёмё Кристи-
нё. Асланы цардёмбал 
Къёлхидты Геройы чызг 
Анжелё схъомыл кодта 
чызджыты мыггаг ёмё би-
нонты уарзгёйё.

Ёмткёй райсгёйё, Пет-
кё ёмё Адырхоны бай-
зёддёгты нымёц хёццё 
кёны ссёдзмё. Уыдон 
иууылдёр рёвдыд ёййа-
фынц сё фыд ёмё ма-
дёй, сё дада ёмё на-
найё. Ног азы фыццаг бон 
мыдыкъусы хуызён хё-
дзары нёртон куывды 
уёвджытё зёрдиаг ар-
фётё фёкодтой Петкё 
ёмё Зойёйы кёстёр-
тён, фыццаджыдёр, фырт 
Тамерланён — уый у хё-
дзары бындур, бинонты 
кад ёмё намыс дарддёр 
хёццёгёнёг.

КЪУБАЛТЫ Аркади

Дзуаппытё 
11 январы 
мыхуыргонд 
дзырдбыдён

Хъёбёрхор. 29. Дён-
дагниз. 32. Айсор. 34. 

(рахизырдыгёй)(рахизырдыгёй)

 Ёцёг хабар 

Йёхицён аходён бакуыста
«Кёй та бахъуыдыстём сёумёрайсом?! Чи та нём хойы дуар?..» – 

йё архайд кёрты фёуагъта Дзиу ёмё дуарёй уынгмё акасти. «Ай та 
цавёр диссаг у? Дуар ёрбахой ёмё дёхи амбёхс?!» Дуармё Дзгой-
ты Дёппёйы хёрёг лёууы, ёндёр ничи...
Бацыди Дзиу кёртмё, дарддёр 

архайы хёдтулгёйы цалхимё. Дыу-
уё минуты нёма рацыд, афтё та 
дуар ёрбахостёуыд. Цы гёнён уыд 
дуармё та ракёсынёй дарддёр. 
Хёрёг куыд лёууыд, афтё лёу-
уы, ёрбахойёг та йёхи амбёхста. 
Уёдё кёд дыдагъы, агъуысты кё-
рон йёхи амбёхста, зёгъгё, хё-
дзары алыварс акасти, ёмё уынджы 
цъиу тёхёг – нё, ёрмёст кёйдёр 
куыдз стёгимё сцёйзгъордта. Дзиу 
кёрты дуармё хъуыдытё кёны, 
дуархост йё зёрдёмё нё цёуы, 
тёрхёттё кёны, уёдё кёд мё 
хъустыл исты ауад, зёгъгё...
Бацыд та кёртмё Дзиу ёмё йё-

хицён загъта: «Ау, мах, Хъуысатё, 
искёмён хъазинаг стём?!» Райста 
дынджыр лёдзёг, фёсдуар ёрём-
бёхст. Куыддёр ёртыккаг хост 
райхъуыст, афтё дуарёй хъуызгё 
агёпп ласта ёмё джихёй баззад: 
хёрёг йё раззаг рахиз къах систа 

ёмё дуар хойы. Дзиу цёрёнбонты 
никуы фехъуыста, хёрёг адёйма-
джы хост ёрбакёна, зёгъгё, йёхи 
цёстёй куы нё федтаид, уёд ёй 
искёй ныхасёй нё бауырныдтаид. 
Худгё, мёнё диссёгтё, зёгъгё, 
хъёргёнгё мидёмё бинонтём 
базгъордта ёмё радзырдта, дыу-
уё боны размё сын фундаментён 
дуртё цы Дёппёйы хёрёг фёла-
ста, уый сын сё дуар сёумёрайсом 
куыд ёрбахоста.
Иууылдёр худт куы фесты, уёд 

Дзиуы мад Мерет афтё бакод-
та: «Иубон, фёскуыст ын къёр-
тайы хъёбёрхор-сысджыйы змёст 
авёрдтай, ёмё та дё ахём змёст 
агуры! Ратт ын, тёригъёд у, бахъ-
ёудзён та нё». Цёвиттон, хёрёг 
йе ’рбахостёй, йёхицён «аходён» 
бакуыста. Йё зёрдёмё та фёцы-
ди. Фёсхёрд ма цалдёр «йа» ёмё 
«йо»-йы загъта, чи зоны, йёхи ’рды-
гонау: «Бёркадджын ут! Хёрзрайсом 
ут!» Стёй йё хъустыл бёрзонддёр 
схёцыд ёмё кёрты дуарёй сирё-
гау араст!

ТЕТАТЫ Эльврик

 Хъомылад 

Ирон ёгъдёуттыл рёзынц

Ёхсёнады царды национ химбарынад райтынг кёныны фёрёзтёй иу у, 
сывёллон хи зонынхъом куы фёвёййы, уёдёй йё адёмыхатты ёгъдёут-
ты бындурыл хъомыл кёнын. Республикёйы сывёллётты рёвдауёндёт-
ты мадёлон ёвзаджы хъомылгёнджытё ууыл архайынц. Ацы хъуыддагмё 
стыр ёргом здёхт цёуы Рахизфарсы районы, уыимё – Ног Бётёхъо-
йыхъёуы рёвдауёндоны. Ирон ёвзаджы хъомылгёнёг Гуытонаты Мари-
нё, хъомылгёнджытё – Кадиты Альбинё ёмё Алыккаты Жаннё, стёй 
музыкёйы хъомылгёнёг Дзгойты Этери арёх саразынц ирон бёрёгбёт-
тё, сёйраг архайджытё дзы вёййынц сабитё.
Ахсёв доныскъёфёнтё сты, сё 

размё та Ногбон уыд. Бёрёгбётты 
нысаниуёг, ёмё сё куыд бёрёг 
кёнынц, уыимё рагагъоммё базон-
гё кёнынц рёвдауёндоны сабиты. 
Иу хъуыддаг – сывёллонён ныха-
сёй амонын, иннё – бёрёгбоны 
архайынён ын фадёттё саразын. 
Уыцы фарстамё уёлдай ёргом зда-
хынц хёдзары хистёртё дёр ёмё 
рёвдауёндоны кусджытё дёр. 

Афтё кёй у, уымён ёвдисён, зё-
ронд Ног азы цы театрализацигонд 
бёрёгбон сарёзтой рёвдауёндоны 
хъомылгёнинёгтё, уый. Бавдёл-
дысты, ёмё хёдзаронтё ацы-
дысты. Хёдзёрттыл, мыййаг, нё 
зылдысты. Сё ных сарёзтой хъёу-
уон клубмё, уым сценёйы сё ма-
дёлтё (стыр ёхсызгонёй фёкас-
тысты йё саразынмё) ёмё хъёуы 
цёрджытён сарёзтой бёрёгбоны 

равдыст. Ёхсызгонёй бакастысты 
чысыл артистты сфёлдыстадмё, 
ёхцондзинад райстой сё архайдёй. 
Бёрёгбон рёстёг хъёлдзёгёй 
ёрвитыны тыххёй нёу, фёлё ма 
адёмы дёр ёнгом кёны. Бирётё 
бакуыстой ууыл, цёмёй аивёй ацё-
уа, суанг ма сёрмагонд уёлёдарёс 
дёр бахуыдтой чысыл артисттён. 
Ныййарджытё, рёвдауёндон ёмё 
хъёуы Культурёйы хёдзары (йё 
директор Берозты Риммё) кусджы-
ты ёмархайдёй зёрдё дарён ис, 
ёмё Ног Бётёхъойыхъёуы кёй 
рёзы, йё мадёлон ёвзаг, культурё 
ёмё нё адёмы царды фёткёвёрд 
дарддёр дёр кад ёмё радимё чи 
хёццё кёндзён, ахём фёсивёд.

ХУЫБИАТЫ Ларисё

